מס' קידושין דף ז ע"א - ע"ב
הלכה של ר' יוחנן

   צוויי מענטשן האבן א בהמה בשותפות, און איינער פון זיי האט מקדיש געווען זיין חלק פון די בהמה, און נאכדעם האט ער אפגעקויפט די צווייטע האלב פון זיין שותף, און ער האט דאס אויך מקדיש געווען, איז די הלכה אז וויבאלד ווען ער האט מקדיש געווען זיין חלק (די ערשטע האלב), האט מען דאס נישט געקענט מקריב זיין, ווייל די אנדערע האלב ליגט נאך ביים שותף, קען מען דאס מער קיינמאל נישט מקריב זיין אויפ'ן מזבח, וויבאלד פון אנהייב האט דאס נישט באקומען א געהעריגע קדושה, אפילו יעצט איז דאס שוין אינגאנצען הייליג. דאס ווערט אנגערופן "קדושה דחויה", א פארשטופטע קדושה, דאס מיינט, עס איז נישט געווארן הייליג אויף די געהעריגע וועג. דערפאר, איז די עצה אז מען זאל פארקויפן די בהמה, און מיט די געלט זאל מען קויפן א צווייטע בהמה, און דאס דארף מען ברענגן אויפ'ן מזבח.

יעצט לאמיר זעהן פון ר' יוחנן'ס ווערטער אז ער האלט אלעמאל ווי שיטה ב':
א] בעלי חיים נדחים. א לעבעדיגע זאך קען ווערן אפגעשטופט: דא רעדט מען פון א לעבעדיגע בהמה, און מיר זעהן אז מען קען דאס מער קיינמאל נישט מקריב זיין אפילו ער האט אפגעקויפט און מקדיש געווען די צווייטע האלב (און נישט ווי שיטה א' וואס האלט אז אויב עס איז געווארן פסול ווען עס האט נאך געלעבט, קען מען דאס נאך מקריב זיין אויב מען איז מקדיש די צווייטע האלב).
ב] דיחוי מעיקרא, הוה דיחוי. א זאך וואס איז שוין גלייך פון אנפאנג אפגעשטופט, קען ווערן אפגעשטופט: באלד פון אנפאנג ווען ער איז דאס מקדיש, איז דאס קיינמאל נישט געווארן געהעריג הייליג אויף אזא אופן אז מען זאל דאס קענען מקריב זיין אויפ'ן מזבח [וויבאלד נאר איין האלב פון די בהמה באלאנגט פאר איהם], און דאס בלייבט אפגעשטופט אויף אייביג (און נישט ווי שיטה א' וואס האלט אז נאר אויב בשעת'ן מקדיש זיין, איז דאס געווען גרייט צו מקריב זיין, און נאכדעם איז געשעהן א פסול אויף די קרבן, נאר דעמאלט ווערט די קרבן פסול אויף אייביג).

 ג] יש דיחוי, בדמים. די הלכה פון אפשטופן א בהמה, גייט אן ביי א זאך וואס האט נאר קדושת דמים: ווען דער מענטש האט מקדיש געווען זיין האלב פון די בהמה, האט מען דאס דאך נישט געקענט מקריב זיין אויפ'ן מזבח, ווייל מען קען דאך נישט מקריב זיין א האלבע בהמה, נאר די עצה איז אז מען דארף פארקויפן די בהמה, און נעמען האלב פון די געלט און קויפן פון דעם א בהמה וואס דאס זאל מען מקריב זיין. האלט ר' יוחנן אז אפילו די בהמה'ס קדושה גייט נאר ארויף אויף געלט, פונדעסטוועגן קען מען דאס מער קיינמאל נישט מקריב זיין אויפ'ן מזבח (און נישט ווי שיטה א' וואס האלט אז א בהמה וואס איז נישט געווארן הייליג אויף אזא אופן צו קענען מקריב זיין, קען מען דאס נאך מקריב זיין ווען עס ווערט ראוי צו מקריב זיין).
